
O‘rta asr turkiy adabiyotining yirik namoyandalaridan biri bo‘lgan Ahmad 

Yugnaki o‘zining “Hibat ul-haqoyiq” asari orqali ma’rifiy va axloqiy fikrlarini bayon 

etgan. Ushbu asar pand-nasihat ruhida yozilgan bo‘lib, unda inson kamoloti, ilmning 

fazilati, odob va ahloq, shuningdek to‘g‘ri hayot kechirish masalalari yoritiladi. 

Didaktik adabiyotning asosiy maqsadi - insonni tarbiyalash, unga to‘g‘ri yo‘l 

ko‘rsatish va jamiyat uchun foydali shaxs qilib shakllantirishdir. “Hibat ul-haqoyiq” 

asari ham aynan shu ruhda yozilgan ma’rifiy mumtoz asardir. 

XII asr oxiri - XIII asr birinchi yarmida yashab ijod qilgan, “ Ahloq muallimi” 

deya ta’rif bera olishimiz mumkin bo‘lgan adib Ahmad Yugnak deb atalgan joyda 

dunyoga kelgan. Otasining oti Mahmud Yugnakiy bo‘lgan. Kitobining nomi arabcha 

bo‘lib, “Hibat ul-haqoyiq” (“Haqiqatlar tuhfasi”) asari bilan mumtoz adabiyotda 

o‘ziga xos o‘rin tutgan. Ulug‘ shoir va mutafakkir Adib Ahmad Yugnakiyning 

tarjimayi holi haqida juda oz ma’lumotlar mavjud.  

Adib Ahmad otim, adab-pand so‘zum, 

So‘zum munda qolur, borur bu о‘zum1. 

Ahmad Yugnakiyning “Hibat- ul haqoyiq” (“Haqiqatlar tuhfasi”) dostoni asosan 

pandnoma yoʻlida bitilgan badiiy jihatdan yetuk asar. “ Hibat ul haqoyiq” ning asosiy 

nusxalari Turkiya davlatidagi kutubxonalarda, ayrim qismlari esa Germaniyaning 

Berlin shahrida saqlanmoqda. Xazal va to‘rtlik she’r shaklida yozilgan. Adib Ahmad 

Yugnakiy o‘z asarini Allohni madh etish bilan boshlaydi.  

Behad hamd ayturman senga, Iloho, 

Rahmatingdan umid qilib avvalo. 

Ilmiy ishlar davomida bu asar atroflicha o‘rganib chiqilgan, shuningdek 1972-

yilda filologiya fanlari doktori, qadimshunos, turkolog olim Qozoqboy Maxmudov “ 

Hibat ul haqoyiq” asarini akademik nashrini chop ettirgan. Olim ushbu jarayonda 

asarning asliy va nasriy bayonini, tahliliy matnini va izohli lug‘atini hamda 

grammatik, fonetik tahlilini amalga oshirgan. 

Shoir xalq maqollari, el ichida yurgan mashhur so‘zlarni ham mahorat bilan 

misralar qatiga singdirib yuboradi. Masalan, qu- yidagi misralarda “Qonni qon bilan 

yuvib bo‘lmaydi” maqolidan о’zining badiiy maqsadini ifodalash uchun foydalanadi:  

Jafo qildachingg‘a yonut qil vafo, 

Arimas necha yuvsa qon birla qon (74). 

Mazmuni shundayki : “Jafo qilganga ham vafo qil, chunki qonni qon bilan yuvib 

ketkazib bo‘lmaydi”.  

Bundan ayonki, bu pand-u nasihatlar xuddi bugungi kunda biz o‘rganishimiz 

kerak bo‘lgan hislatlarni jamlaganday. Barcha davrlarda qimmatini yo‘qotmay kelgan 

bu teran o‘gitlar dunyo turguncha o‘z ahamiyati va ta’sir kuchini yo‘qotmasligi 

shubhasiz. Barkamol, durdona asarlaring barhayotligi shunda ko‘rinadi.  

So‘ng kegingi bo‘limlarida komil inson uchun pand nasihatlar bir qator tartib 

bilan ta’riflab ketilgan. Keyingi bo‘limlarda siz “Tilni tiyish va odob ahloq haqida”, 

“Dunyoning o‘zgarib turisi haqida”, “ Saxovat va baxillikning oqibati haqida ko‘plab 

ma’lumotlar va ularning tahlilini o‘qishingiz mumkin. 

Xulosa qilib aytishim mumkinki, Ahmad Yugnakining “Hibat ul-haqoyiq” asari 

turkiy mumtoz adabiyotning muhim didaktik yodgorliklaridan biri hisoblanadi. 

Asarda ilm-ma’rifatni ulug‘lash, johillikni qoralash, axloqiy poklik va komil inson 

g‘oyasini targ‘ib etish asosiy o‘rinda turadi. Muallif pand-nasihat uslubi orqali 

insonni ma’naviy yetuklikka, halollik va adolatga chorlaydi. Shu jihatdan, “Hibat ul-

haqoyiq” asari hozirgi zamonamiz yoshlari va bo‘lajak pedagog umuman olganda 

barcha ilm yo‘liga chiqqan talabalar uchun o‘z qiymatini badiiy hamda ma’naviy- 

ma’rifiy jihatdan muhim omil sifatida qo‘llanilishi kerak. 

